
ABU UBAIDAH AL-JARRAH  

(Ditulis oleh : Siti Nurnajwa binti Norulazman) 

 

❖ Biografi Sahabat 

Nama penuh Abu Ubaidah al-Jarrah ialah Amir bin Abdullah bin al-Jarrah bin Hilal bin Uhaib 

bin Dhabbah bin al-Harith bin Fihr bin Malik bin al-Nadhr bin Kinanah bin Khuzaimah bin 

Mudrikah bin Ilyas bin Mudhar bin Nizar bin Ma’ad bin ‘Adnan al-Qurasyi al-Fihri al-

Makki.242 Beliau dilahirkan pada tahun 582 Masihi di Kota Mekah, dalam keluarga bangsawan 

iaitu kaum Quraisy. Beliau terkenal dengan sifat amanah, jujur dan berakhlak mulia sejak 

sebelum memeluk Islam lagi. Gelarannya ialah Abu Ubaidah  dan beliau termasuk dalam 

sepuluh sahabat yang dijamin syurga. Beliau memeluk Islam pada peringkat awal dakwah 

Rasulullah  hasil daripada seruan Abu Bakar al-Siddiq . Keteguhan imannya terserlah 

apabila beliau sanggup menentang bapanya sendiri dalam Perang Badar, semata-mata 

mempertahankan agama Allah .  

Sepanjang kehidupannya, beliau memainkan peranan penting dalam mempertahankan 

Islam melalui pelbagai peperangan besar seperti Perang Badar, Perang Uhud dan Perang 

Yarmuk. Beliau juga diamanahkan sebagai panglima tentera Islam di bawah pemerintahan 

Khalifah Abu Bakar  dan Umar al-Khattab . Di bawah kepimpinannya, tentera Islam 

berjaya menakluk Kota Hims, Kota Antakiah dan Kota Aleppo, yang dapat membuka jalan 

kepada perluasan Islam ke wilayah Syam. Sifatnya yang tenang, zuhud, serta menjauhi 

kemewahan menjadikan beliau contoh terbaik bagi pemimpin Muslim. Walaupun berkuasa 

besar, beliau tetap hidup sederhana dan menolak kemewahan dunia. Beliau wafat pada tahun 

18 Hijrah bersamaan 640 Masihi akibat wabak taun di Syam. Beliau dikenang sepanjang zaman 

sebagai insan paling amanah dalam kalangan umat Islam.243 Gelaran ini yang melambangkan 

kemuliaan akhlak dan kepimpinan sejati beliau dalam Islam. 

 

 
242 Zulkifli Mohamad Al-Bakri, “Saidina Abu ‘Ubaidah bin al-Jarrah RA,” 2022, 

https://zulkiflialbakri.com/saidina-abu-ubaidah-bin-al-jarrah-r-a/  
243 A. R. R. Al-Basha, 65 Gambaran Kehidupan Sahabat, edisi pertama (Selangor: Pustaka Salam Sdn. Bhd., 

2024). 

❖ Sifat dan Keperibadian  

Penjaga Amanah Umat Islam. 

Menurut sebuah hadith yang diriwayatkan oleh Anas , Baginda bersabda:244 

ةِ أبَوُ عُبَ يْدَةَ بْنُ الْجرََّاح ةٍ أمَِيٌْ وَأمَِيُْ هَذِهِ الَْمَُّ لِكُلِّ أمَُّ

Maksudnya: “Setiap umat ada penjaga amanahnya dan amanah bagi umat ini ialah Abu 

Ubaidah bin al-Jarrah .” 

(Riwayat al-Bukhari) 

Menurut satu riwayat yang lain pula, Saidina Umar  pernah berkata ketika menjelang 

kewafatannya:245 

 

عْتُ نبَِيَّكَ يَ قُو  ةلَوْ كَانَ أبَوُ عُبَ يْدَةَ بْنُ الْجرََّاحِ حَيًّا اسْتَخْلَفْتُهُ، فإَِنْ سَألََنِي رَبيِّ قُ لْتُ: سمَِ لُ: إِنَّهُ أمَِيُْ هَذِهِ الَمَُّ 

Maksudnya: “Jika Abu Ubaidah  masih hidup hari ini, aku akan mengangkatnya sebagai 

Khalifah. Kemudian jika Tuhanku bertanya kepadaku (mengapa dia yang diangkat), aku akan 

menjawab: ‘Wahai Tuhan, aku telah mendengar daripada Nabi-Mu () bahawa Abu Ubaidah 

 adalah orang terpercaya daripada kalangan umat ini.’’ 

(Tarikh al-Umam wa al-Muluk) 

Seorang Yang Berani di Medan Perang. 

Abu Ubaidah al-Jarrah  telah menyertai banyak peperangan bersama Rasulullah  

dan salah satu daripadanya ialah Perang Badar. Dalam peperangan ini beliau telah membunuh 

Abdullah bin al-Jarrah iaitu ayahnya sendiri.246 Hal ini sangat tidak diingini olehnya. Namun, 

keadaan mendesaknya sehingga beliau terpaksa berbuat sedemikian. Bagi beliau, biarlah 

ayahnya itu mati di tangan sahabat yang lain kerana beliau tidak sanggup berhadapan dengan 

 
244 Al-Basha, 65 Gambaran Kehidupan Sahabat. 
245 Zulkifli Al-Bakri, “Saidina Abu ‘Ubaidah”. 
246 Pejabat Mufti Wilayah Persekutuan, “Irsyad al-Hadith Siri ke-421: Kisah Abu Ubaidah RA Membunuh 

Ayahnya,” 2019, https://www.muftiwp.gov.my/ms/artikel/irsyad-al-hadith/3723-irsyad-al-hadith-siri-ke-421-

kisah-abu-ubaidah-ra-membunuh-ayahnya.  

https://www.muftiwp.gov.my/ms/artikel/irsyad-al-hadith/3723-irsyad-al-hadith-siri-ke-421-kisah-abu-ubaidah-ra-membunuh-ayahnya
https://www.muftiwp.gov.my/ms/artikel/irsyad-al-hadith/3723-irsyad-al-hadith-siri-ke-421-kisah-abu-ubaidah-ra-membunuh-ayahnya

Abdullah bin al-Jarrah. Beliau sudah cuba untuk mengelak daripada bertembung dengan 

ayahnya tetapi beliau tersepit di suatu sudut dan tidak dapat pergi ke tempat lain. 

ولََرۥ وَلوَۡ كََنروٓ  َ وَرسَر ونَ مَنۡ حَادٓا ٱللَّا ِ وَٱلِۡوَۡمِ ٱلۡأٓخِرِ يروَادُّٓ مۡ  لَّا تََِدر قوَۡمٗا يرؤۡمِنرونَ بٱِللَّا َٰنَهر وۡ إخِۡوَ
َ
مۡ أ بۡنَاءَٓهر

َ
وۡ أ

َ
مۡ أ اْ ءَاباَءَٓهر

يا 
َ
َٰنَ وَأ يمَ ٰٓئكَِ كَتَبَ فِِ قرلروبهِِمر ٱلِۡۡ وْلَ

ر
مُۡۚ أ وۡ عَشِيَرتَهر

َ
َٰرر  أ نهَۡ

َ
مۡ جَناَٰت  تََۡرِي مِن تََتۡهَِا ٱلۡۡ ِنۡهر  وَيردۡخِلرهر وح  م  م برِر دَهر

 ۡ مر ٱل ِ هر لََّٓ إنِا حِزۡبَ ٱللَّا
َ
ُِۚ أ ٰٓئكَِ حِزۡبر ٱللَّا وْلَ

ر
ُۚ أ واْ عَنۡهر مۡ وَرضَر ر عَنۡهر ُۚ رضََِِ ٱللَّا َٰلِِِينَ فيِهَا ونَ خَ فۡلحِر  ٢٢مر

Maksudnya: “Engkau tidak akan dapati sesuatu kaum yang beriman kepada Allah dan hari 

akhirat, tergamak berkasih-mesra dengan orang-orang yang menentang (perintah) Allah dan 

Rasul-Nya, sekalipun orang-orang yang menentang itu ialah bapa-bapa mereka, atau anak-

anak mereka, atau saudara-saudara mereka, ataupun keluarga mereka. Mereka (yang setia) 

itu, Allah telah menetapkan iman dalam hati mereka dan telah menguatkan mereka dengan 

semangat pertolongan daripada-Nya; dan Dia akan memasukkan mereka ke dalam Syurga 

yang mengalir di bawahnya beberapa sungai, mereka tetap kekal di dalamnya. Allah reda akan 

mereka dan mereka reda (serta bersyukur) akan nikmat pemberian-Nya. Merekalah 

penyokong-penyokong (agama) Allah. Ketahuilah! Sesungguhnya penyokong-penyokong 

(agama) Allah itu ialah orang-orang yang berjaya.” 

(Surah al-Mujadalah ayat 22) 

Selain Perang Badar, dalam Perang Uhud juga terdapat peristiwa yang menggambarkan 

keberaniannya. Dalam kegawatan serangan yang kedua dalam peristiwa Perang Uhud, 

Rasulullah telah dipanah oleh salah seorang tentera Quraisy sehingga terkena rantai besi 

dan telah menebusi rahangnya.247 Tanpa berlengah, beliau terus mendapatkan Rasulullah  

untuk mencabut rantai besi itu menggunakan giginya sendiri sehingga tercabut beberapa batang 

giginya. 

Seorang yang Zuhud, Tidak Tamak Harta dan Kuasa. 

Abu Ubaidah  dilantik mengetuai pasukan tentera Islam bagi menakluk kota-kota 

besar di bawah taklukan Rom. Setelah selesai proses taklukan, Khalifah Umar al-Khattab  

 
247 Muhammad Ali Al Quthub, 10 Sahabat Nabi SAW yang Dijamin Masuk Surga (Bandung: CV Pustaka Setia, 

2004), https://fliphtml5.com/feqbk/vnez/Dr_Muhammad_Ali_Al_Quthub_-

_10_Sahabat_Rasulullah_Yang_Dijanjikan_Syurga/70/  

https://fliphtml5.com/feqbk/vnez/Dr_Muhammad_Ali_Al_Quthub_-_10_Sahabat_Rasulullah_Yang_Dijanjikan_Syurga/70/
https://fliphtml5.com/feqbk/vnez/Dr_Muhammad_Ali_Al_Quthub_-_10_Sahabat_Rasulullah_Yang_Dijanjikan_Syurga/70/


97 

berkunjung ke Baitulmaqdis dan turut berkunjung ke rumahnya. Di dalam rumahnya itu hanya 

terdapat pedang, perisai dan juga pelana kuda.  

Khalifah Umar  pernah bertanya kepada Abu Ubaidah al-Jarrah tentang mengapa 

beliau tidak mengambil apa-apa daripada hasil harta rampasan perang sebagaimana yang 

dilakukan oleh para sahabat  yang lain. Beliau dengan penuh rendah diri menjawab bahawa 

apa yang dimilikinya pada saat itu sudah memadai baginya dan beliau tidak memerlukan lebih 

daripada itu.248 

Seorang yang Suka Memberi Nasihat Kepada Orang Lain. 

Sebelum menghembuskan nafasnya yang terakhir, beliau sempat berpesan kepada 

tenteranya: “Dirikanlah solat, tunaikanlah zakat yang menjadi kewajipan, berpuasalah di 

bulan Ramadan, bersedekahlah dengan harta kamu, tunaikanlah ibadah haji dan umrah serta 

janganlah lupa untuk saling menasihati sesama kamu. Berikanlah nasihat yang baik kepada 

pimpinan kamu dan jangan pernah berbohong serta jangan pernah tertipu dengan kekayaan 

dunia. Sesungguhnya Allah  telah menetapkan ajal bagi setiap manusia, oleh sebab itu 

seluruh manusia pasti akan mati. Orang yang beruntung adalah mereka yang paling taat 

kepada Allah  dan mempunyai banyak bekalan untuk dibawa ke akhirat.”249 

Selepas Abu Ubaidah al-Jarrah meninggal dunia, Mu’az bin Jabal dilantik untuk 

menggantikan tempatnya. Lalu beliau berucap di khalayak ramai: “Wahai seluruh kaum 

Muslimin! Kamu sudah dikejutkan dengan berita kewafatan seorang pahlawan yang demi 

Allah  aku tidak menemukan ada orang yang lebih baik hatinya, memiliki pandangan yang 

jauh, lebih mencintai pada hari akhirat dan suka memberikan nasihat kepada orang ramai. 

Oleh kerana itu, kasihanilah beliau dan semoga kamu juga akan dikasihi Allah .”250 

Seorang yang Merendah Diri (Tawaduk) dan Pemalu. 

Abdullah bin Umar telah menjelaskan perwatakan Abu Ubaidah bin al-Jarrah , 

katanya: “Tiga lelaki Quraisy yang paling berseri wajahnya, paling baik akhlaknya dan paling 

teguh sifat malunya. Jika mereka berkata kepadamu, mereka tidak akan berdusta. Jika kamu 

 
248 Abdullah Al Minshari, Isa M. A. dan Al Hindi M. A., Terjemahan Hilyatul Auliya: Sejarah & Biografi Ulama 

Salaf, edisi pertama (Jakarta: Pustaka Azzam, n.d.) 
249 Zulkifli Al-Bakri, “Saidina Abu ‘Ubaidah”. 
250 Al-Basha, 65 Gambaran Kehidupan Sahabat. 

berkata kepada mereka, mereka tidak akan mendustakannya. Mereka ialah Abu Bakar, 

Uthman bin Affan dan Abu Ubaidah bin al-Jarrah .”251 

 

❖ Kehidupan Sebelum Islam 

Dalam perjalanan pulang ke rumah, Abu Ubaidah al-Jarrah terserempak dengan Abdul 

Hakam atau digelar sebagai Abu Jahal. Sebelum beliau masuk Islam, mereka merupakan 

sahabat baik. Abu Jahal memberitahu bahawa Abu Bakar telah menjadi pengikut setia 

Rasulullah  dan meninggalkan ajaran nenek moyang mereka. Beliau menyatakan bahawa 

Abu Bakar telah terpedaya dengan kata-kata yang dianggapnya sebagai sihir, sehingga 

menyebabkan hubungan persahabatan antara mereka terputus. Abu Jahal turut menjelaskan 

bahawa beliau telah berusaha memujuk Abu Bakar  supaya menjauhkan diri daripada 

Rasulullah , namun usahanya gagal kerana Abu Bakar tetap bertegas dengan 

kepercayaannya. 

Sebagai tindak balas, beliau menyatakan bahawa Abu Bakar juga merupakan sahabat 

baiknya, walaupun mereka sudah lama tidak bertemu akibat kesibukan urusan perniagaan. 

Kini, setelah mereka kembali daripada perjalanan masing-masing, beliau berhasrat untuk 

bertemu Abu Bakar pada hari itu. Abu Jahal kemudian menegaskan bahawa pertemuan 

tersebut wajar dimanfaatkan untuk memujuk Abu Bakar supaya kembali kepada ajaran asal 

dan menjauhkan diri daripada Rasulullah .252 

Petang itu, Abu Ubaidah al-Jarrah  menuju ke rumah Abu Bakar dengan perasaan yang 

membuak-buak untuk mengenali Rasulullah . Setibanya di rumah Abu Bakar, beliau 

disambut mesra oleh Abu Bakar . Mereka memulakan perbualan setelah sekian lama tidak 

bersua kerana kedua-duanya sibuk menguruskan perniagaan masing-masing sehingga ada satu 

ayat daripada Abu Bakar yang menyebabkan beliau tertarik untuk mengetahui dengan lebih 

mendalam.  

Setelah berbual-bual tentang siapakah Rasulullah dan mendengar jawapan daripada 

Abu Bakar, beliau termenung dan berfikir. Melihat hal itu, Abu Bakar  cuba untuk 

 
251 Al-Basha, 65 Gambaran Kehidupan Sahabat. 
252 Al Quthub, 10 Sahabat Nabi SAW yang Dijamin Masuk Surga”. 

memujuk Abu Ubaidah memeluk Islam. Namun beliau mengatakan bahawa beliau 

memerlukan masa untuk membuat keputusan yang terbaik. Abu Bakar  tidak memaksa, 

malah memberi ruang kepadanya untuk membuat keputusan. 

Jawapan daripada Abu Bakar itu menyebabkan Abu Ubaidah tertarik untuk 

bertanyakan pelbagai soalan yang berkaitan Rasulullah  kerana beliau mula terbuka hati 

untuk mengenali Rasulullah  lebih mendalam. Abu Bakar  melayan pertanyaan sahabatnya 

itu sambil membalas dengan jawapan yang ringkas untuk mudah difahami olehnya. Beliau 

mendengar penjelasan Abu Bakar  dengan penuh tekun. Tiba-tiba beliau merasakan satu 

perasaan yang sukar untuk digambarkan yang telah meresap ke dalam jiwanya iaitu 

“ketenangan”, itulah yang dirasakannya. Walaupun sebelum ini beliau telah menyembah 

berhala-berhala, namun kini beliau sedar bahawa itu hanya patung batu yang diukir dan tidak 

dapat memberikan apa-apa manfaat kepada sesiapa. Tetapi, setelah mendengar penjelasan 

daripada Abu Bakar berkaitan agama Allah  ini, beliau merasa sangat tenang. Beliau ada 

menyampaikan hasrat untuk bertemu dengan Rasulullah  dan Abu Bakar berpesan, untuk 

bertemu dengannya mestilah dilakukan secara senyap-senyap lalu perkara itu dipersetujui oleh 

Abu Ubaidah . 253 

Hubungan Abu Ubaidah al-Jarrah dengan Abu Bakar semakin rapat. Sifat ingin 

tahu tentang Rasulullah  dalam dirinya kian menebal. Selang beberapa hari kemudian, 

apabila hari sudah larut malam, beliau datang bertemu dengan Abu Bakar tanpa diketahui 

sesiapapun termasuk isterinya. Beliau menyatakan minatnya untuk bertemu dengan Rasulullah 

 dan Abu Bakar menjelaskan bahawa beliau akan membawanya berjumpa pada malam 

berikutnya kerana pergerakan mereka sedang diperhatikan. Abu Ubaidah akur dengan 

jawapan Abu Bakar. Abu Ubaidah bin al-Jarrah sangat teruja apabila ingin bertemu 

dengan Rasulullah  dan dia merasakan hatinya seakan-akan meronta-ronta.  

Pada keesokan paginya, beliau melalui harinya seperti biasa dengan pergi ke kandang 

untuk melakukan kerjanya sambil memerhatikan pekerjanya. Walaupun dalam hatinya rasa 

tidak sabar untuk berjumpa Rasulullah  pada malam ini. Namun beliau tetap berbuat seperti 

tiada apa yang berlaku bagi mengelak ayahnya menyedari akan gerak-gerinya. Malam itu, 

setelah selesai makan malam beliau terus bergegas ke rumah Abu Bakar tanpa pengetahuan 

 
253 Al Quthub, 10 Sahabat Nabi SAW yang Dijamin Masuk Surga”. 

keluarga dan isterinya. Dalam perjalanan menuju untuk bertemu Rasulullah , beliau tidak 

berhenti berfikir, namun, beliau tetap yakin dengan keputusannya walaupun beliau tahu perkara 

ini akan memberi kejutan yang besar kepada keluarganya. Setibanya di rumah al-Arqam, 

pertama kali melihat raut wajah Rasulullah , beliau berasa tenang. Air muka serta raut wajah 

Baginda yang tenang mampu menyebabkan orang jatuh hati kepadanya. Begitu juga dengan 

Abu Ubaidah. Beliau meminta Rasulullah  untuk membacakan risalah dari langit yang 

dibawa. Lalu Rasulullah  membacakan surah al-Alaq sehingga akhir ayat.254 

Setelah mendengar bacaan daripada Rasulullah , beliau menyatakan keyakinannya 

bahawa ajaran yang dibawa oleh Rasulullah  bukan rekaan Baginda dan beliau terus 

menyampaikan hasratnya untuk menjadi pengikut Baginda. Mendengar kata-kata tersebut, Abu 

Bakar mengucap syukur lalu Abu Ubaidah mengucap dua kalimah syahadah. Sesudah 

itu, semua yang berada di situ menadah tangan berdoa dengan penuh kesyukuran.  

Keesokan hari, berita ini telah tersebar pada ahli keluarganya. Perkara ini ditentang 

habis-habisan oleh seluruh ahli keluarganya sehingga beliau dibuang oleh keluarga dan 

terpaksa meninggalkan harta kemewahan semata-mata untuk bersama dengan ajaran yang 

dibawa oleh Rasulullah . Beliau sedikit pun tidak berasa kesal, malah beliau percaya pasti 

Allah  akan membantunya.255 

 

❖ Sumbangan kepada Islam 

Keterlibatan dalam Peperangan Besar Islam 

 Abu Ubaidah al-Jarrah merupakan antara sahabat Rasulullah  yang gigih 

menyertai pelbagai peperangan besar seperti Perang Badar, Perang Uhud dan Perang Yarmuk. 

Perang Badar merupakan peperangan yang mempertemukan antara tentera Muslimin dari 

Madinah dan tentera Quraisy dari Mekah. Perang Badar merupakan medan pertama yang 

memperlihatkan keberanian luar biasa Abu Ubaidah al-Jarrah dalam mempertahankan 

agama Allah . Dalam pertempuran ini, beliau berjuang bersama 313 orang tentera Islam di 

bawah pimpinan Rasulullah  bagi menentang tentera Quraisy yang berjumlah lebih seribu 

orang. Saat pertempuran sengit berlangsung, Abu Ubaidah berusaha sedaya upaya untuk 

 
254 Al Quthub, 10 Sahabat Nabi SAW yang Dijamin Masuk Surga”. 
255 Al Quthub, 10 Sahabat Nabi SAW yang Dijamin Masuk Surga”. 

mengelak daripada berhadapan dengan bapanya sendiri iaitu Abdullah bin al-Jarrah. Namun, 

beliau tiada pilihan lain apabila bapanya telah berada di hadapan matanya. Dengan 

keimanannya yang teguh, beliau tetap menentang bapanya demi mempertahankan kebenaran 

Islam.256 Tindakan ini menjadi lambang pengorbanan dan ketegasan iman yang luar biasa. 

Beliau meletakkan ketaatan kepada Allah dan Rasulullah  mengatasi segala-galanya. 

Kemenangan dalam Perang Badar bukan sahaja mengangkat nama Islam, tetapi turut 

menyerlahkan peranan Abu Ubaidah  sebagai simbol keberanian dan kejujuran hati dalam 

menegakkan agama Allah. 

 Dalam Perang Uhud, Abu Ubaidah sekali lagi menonjol sebagai sahabat yang setia 

dan menjadi pelindung Rasulullah . Ketika suasana peperangan menjadi kacau akibat 

serangan balas tentera Quraisy, beliau tetap teguh di sisi Baginda tanpa berganjak. Saat 

Rasulullah  cedera terkena serpihan besi topi perang, beliau datang dengan penuh berani 

menarik keluar serpihan tersebut menggunakan giginya sendiri sehingga giginya sendiri 

patah.257 Perbuatan itu menunjukkan rasa cinta dan kesetiaan yang tulus terhadap Rasulullah 

 sehingga tiada rasa takut atau ragu walaupun sedikit. Keberanian beliau dalam 

mempertahankan Baginda menjadi bukti nyata keikhlasan dan pengorbanan yang tiada 

tandingannya. Walaupun Perang Uhud membawa ujian besar kepada umat Islam, kehadiran 

tokoh seperti Abu Ubaidah memberi kekuatan moral dan semangat juang kepada para 

sahabat  untuk terus berpegang teguh kepada Islam. 

 Perang Yarmuk merupakan detik di mana Abu Ubaidah al-Jarrah dilantik sebagai 

panglima tentera Islam. Di bawah pemerintahan Khalifah Umar al-Khattab, beliau diberi 

amanah untuk memimpin tentera Islam menentang Empayar Rom yang terkenal dengan 

kekuatan dan kelengkapan tenteranya. Beliau menunjukkan kebijaksanaan luar biasa dalam 

strategi peperangan dan kepimpinan yang penuh dengan ketenangan, kesabaran dan 

keikhlasan. Walaupun jawatan tertingginya pernah diambil oleh Khalid bin al-Walid, beliau 

tidak menunjukkan sebarang rasa iri, bahkan terus berjuang di bawah perintah dengan penuh 

taat dan rendah diri.258 Hasil daripada kepimpinannya yang berasaskan iman dan disiplin, 

tentera Islam berjaya menewaskan pasukan Rom yang jauh lebih besar, membuka jalan kepada 

 
256 Al-Basha, 65 Gambaran Kehidupan Sahabat. 
257 Zulkifli Al-Bakri, “Saidina Abu ‘Ubaidah”. 
258 Al Quthub, 10 Sahabat Nabi SAW yang Dijamin Masuk Surga”. 

pembukaan wilayah Syam termasuk Damsyik, Hims dan Antakiah. Kemenangan ini melakar 

sejarah keagungan Islam dan meneguhkan kedudukan Abu Ubaidah sebagai panglima yang 

bukan sahaja gagah di medan perang, tetapi juga luhur dalam akhlak dan kepimpinan. 

Keberanian dan kebijaksanaan beliau di medan perang menjadikan namanya terpahat sebagai 

antara panglima Islam terunggul pada zaman awal Islam. 

Pembuka Wilayah Syam dan Penyebar Islam 

 Selepas Rasulullah  wafat, Abu Ubaidah al-Jarrah  adalah antara individu yang 

memainkan peranan penting dalam memperluaskan wilayah Islam. Pada zaman pemerintahan 

Khalifah Abu Bakar as-Siddiq dan Umar al-Khattab, beliau ditugaskan untuk mengetuai 

tentera Islam ke wilayah Syam, yang terletak di bawah kuasa Empayar Rom. Beliau terkenal 

dengan kebijaksanaan yang strategik dalam kempen penaklukan ini. Beliau bukan sekadar 

seorang panglima yang gagah, tetapi juga seorang pemimpin yang berpandukan prinsip 

keadilan, kasih sayang dan ketakwaan kepada Allah. Setiap tindakan ketenteraannya disertai 

dengan niat untuk membawa keamanan dan penyebaran dakwah, bukan semata-mata untuk 

menakluk atau berperang.259 

 Abu Ubaidah menggunakan strategi perang dan diplomasi. Beliau menyusun 

strategi dengan berhati-hati bagi menjaga semangat tenteranya, mengelakkan konflik dan 

merancang strategi pengepungan yang bijak. Ketiga-tiga kota ini menjadi saksi akan 

kehebatannya mengatur strategi, di mana beliau turut menawarkan perdamaian kepada pihak 

musuh sebelum menyerang. Namun, tawaran tersebut ditolak oleh tentera Rom yang enggan 

menyerah. Akhirnya, melalui perancangan yang rapi dan keazaman yang tinggi, tentera Islam 

di bawah kepimpinannya berjaya menawan kota-kota tersebut dengan penuh disiplin dan 

maruah. Walaupun memperoleh kemenangan besar, beliau tetap menunjukkan sifat rendah diri 

dan adil terhadap penduduk tempatan. Beliau melindungi tempat ibadah, harta, serta nyawa 

mereka, sehingga menjadikan Islam diterima dengan penuh hormat di wilayah Syam. 

 Sementara itu, Abu Ubaidah  turut menunjukkan keperibadian mulia yang lebih 

tinggi daripada sekadar strategi peperangan. Beliau tidak mengarahkan serangan, sebaliknya 

menawarkan perdamaian dan perlindungan kepada penduduk dengan jaminan keselamatan 

penuh. Tindakan ini menggambarkan sifat kemanusiaan dan kepimpinan berasaskan ihsan yang 

dimiliki olehnya. Penduduk menerima tawaran tersebut dengan rasa syukur dan kagum 

 
259 Al Quthub, 10 Sahabat Nabi SAW yang Dijamin Masuk Surga”. 

terhadap keadilan Islam. Hasilnya, kota itu diserahkan secara aman tanpa sebarang 

pertumpahan darah. Peristiwa ini menjadi bukti bahawa kejayaan Islam bukan hanya berpunca 

daripada kekuatan senjata, tetapi daripada akhlak yang luhur dan keadilan para pemimpinnya. 

Melalui kepimpinan Abu Ubaidah al-Jarrah, wilayah Syam berada di bawah naungan Islam 

yang damai dan sejahtera, serta menjadikan beliau dikenang sepanjang zaman. 

 

 

Refleksi dan Pengajaran 

1. Sebagaimana yang ditunjukkan oleh Abu Ubaidah al-Jarrah , kita mesti membina 

keberanian yang berasaskan iman dan keyakinan dalam hati terhadap janji Allah . Hal 

ini kerana, keberanian sebenar datang daripada keikhlasan dan keteguhan akidah dalam 

melaksanakan amanah, bukannya pujian manusia. 

2. Melalui kisah Abu Ubaidah al-Jarrah , kita haruslah mengamalkan sikap zuhud dan 

kesederhanaan dalam kehidupan, khususnya apabila memegang tanggungjawab atau 

jawatan, agar kuasa dan harta tidak melalaikan serta tidak menjejaskan keadilan dan 

keikhlasan dalam kepimpinan. 

3. Akhlak mulia Abu Ubaidah al-Jarrah  haruslah kita contohi, seperti sifatnya yang 

rendah hati, pemurah dan bijaksana apabila memberi nasihat. Hal ini supaya kita dapat 

membangunkan masyarakat yang saling menghormati, berkasih sayang dan hidup 

dalam harmoni. 

4. Kisah hidup Abu Ubaidah al-Jarrah  telah mengajar kita supaya tidak terikat dengan 

pujian, kedudukan atau kekuasaan, sebaliknya meletakkan keredaan Allah sebagai 

matlamat utama dalam setiap perkara dan keputusan yang kita lakukan. 

5. Melalui keperibadian Abu Ubaidah al-Jarrah , kita juga diajar untuk bersabar, 

berlapang dada dan berjiwa besar apabila menghadapi ujian. Kekuatan jiwa sedemikian 

membezakan seorang mukmin yang teguh imannya daripada individu yang mudah 

goyah apabila berhadapan dengan ujian dunia. 


